
Londonda “Qarabağ məktəbi”

Dünya Azərbaycanlılarının Həmrəyliyi Günü ərəfəsində Londonda 
yaşayan soydaşımız Fəridə Pənahova ilə onlayn müsahib olduq. Söhbətimiz 
milli diasporumuz mövzusunda olsa da, dünyada baş verən proseslərə də 
diqqət yetirdik. Fəridə xanım bildirdi ki, xalqlar arasında sürətli inteqrasiya 
meyillərinin güclənməsi diaspor təşkilatlarının fəaliyyət istiqamətlərində 
dəyişiklikləri zərurətə çevirməkdədir:

–Müxtəlif ölkələrin təcrübəsinə 
əsaslanaraq deyə bilərik ki, diaspor ilə 
sıx bağlar qurmağa nail olan ölkələr  
beynəlxalq arenada gücə çevrilə bilir. 
Buna ən əyani nümunə dost İsraildir. 
Hazırda Azərbaycan da məhz bu hə-
dəfə doğru irəliləyir. Biz də diasporla 
əlaqələrin möhkəmləndirilməsinə və xa-
ricdə yaşayan soydaşlarımızın potensi-
alından maksimum istifadə edilməsinə 
nail olmalıyıq. Onlarla etibarlı körpülərin 
qurulmasında mühüm vasitələrdən biri 
də müxtəlif ölkələrdə azərbaycandilli 
məktəblərin təsis edilməsidir. Prezident 
İlham Əliyev də diaspor fəallarını belə 
məktəblər yaradılmasına səsləyib.

–Yəqin, Prezidentin bu il Dünya 
Azərbaycanlılarının Şuşada keçiril-
miş Zəfər Qurultayında səsləndirdiyi 
çağırışı nəzərdə tutursunuz. 

–Bəli, doğru vurğuladınız. Dövlətimi-
zin başçısının bu məsələdə kifayət qə-
dər ardıcıllığı və prinsipiallığı hər kəsə 
aydındır. Mən bu məsələdən Londonda 

açdığımız Qarabağ məktəbi haqda da-
nışmaqla, təəssüratlarımı bölüşməklə 
söz açmaq istəyirəm. Əslində, xarici 
ölkələrdə təsis olunmuş Qarabağ mək-
təblərinin ideya müəllifi və təşəbbüskarı 
Birinci vitse-prezident Mehriban xanım 
Əliyevadır. 

Qarabağ məktəbini 2021-ci il sent-
yabrın 27-də rəhbərlik etdiyim Britaniya 
Azərbaycan Cəmiyyəti (BAC) təsis etdi. 
Bu tarixin 27 Sentyabr – Anım Günü ilə 
üst-üstə düşməsi heç də təsadüfi deyil-
di. Bu açılış icmamızın işğal olunmuş 
torpaqlarımızın azad olunmasında şə-
hid olmuş oğul və qızlarımızın xatirə-
sinə dərin ehtiramının ifadəsi idi. 

Avropanın müxtəlif ölkələrində eyni 
adlı məktəblər isə artıq bir neçə ildir ki, 
fəaliyyət göstərir. Bizim məktəbin əsas 
məqsədi Birləşmiş Krallıqda dünyaya 
gələn, boya-başa çatan övladlarımıza 
Azərbaycan dilini, tarixini, mədəniyyə-
tini, milli dəyərlərini, adət-ənənələrini, 

kimliyimizi, ulu öndər Heydər Əliyevin 
formalaşdırdığı azərbaycançılıq məf-
kurəsini təbliğ və tədris etməkdir.  

Məktəbimiz Azərbaycan dilinin, 
mədəniyyətinin incəliklərini nəinki soy-
daşlarımıza, onların övladlarına, eyni 
zamanda, xarici ölkə vətəndaşlarına da 
öyrədir. Şagirdlərimiz Qarabağ məktəbi 
haqda yerli məktəblərdə sinif yoldaş-
larına danışır, iştirak etdikləri Azərbay-
can tədbirlərinə onları da dəvət edirlər. 
Uşaqlar milli paltar geyir, beynəlxalq 
günlərə həsr olunmuş toplantılarda 
Azərbaycan rəqsləri ifa edir, qonaqlara 
mətbəximizdən nümunələr təklif edirlər. 

–Milli mədəniyyətimizi övladla-
rımızın köməyilə təbliğ etmək çox 
önəmlidir. Başqa hansı hədəfləriniz 
var? 

–Qarabağ məktəbi Azərbaycanı-
mızı uşaqlarımızın köməyi ilə modern 
tələblərə cavab verən fərqli platforma-
da təbliğ edir. Qürurla deyə bilərəm ki, 
Qarabağ müharibəsindəki qələbədən 

sonra artıq Birləşmiş Krallıqda akade-
mik diaspor formalaşması istiqamətin-
də Qarabağ məktəbi də öz töhfələrini 
verməkdədir. 

Məktəbin məqsədi həm də miqra-
siya etmiş soydaşlarımızın adaptasiya 
olunmasına, bu ölkədə doğulmuş uşaq-
ların assimilyasiya probleminin həllinə 
dəstək göstərməkdir. Bundan əlavə, 
uşaqların inkişafını təmin etmək, eyni 
zamanda, gənc soydaşlarımız arasında 
istedadlı uşaqları aşkarlayıb onların in-
kişafına yardımçı olmaq istəyirik. Bütün 
bunlar azərbaycanlı ailələrin bir-biri ilə 
ünsiyyəti baxımından da faydalıdır.  

Məktəbimizin musiqi müəllimləri Ra-
sim və Səadət Fərziyevlərin təşviqindən 
ilhamlanan şagirdlərimizin bir neçəsi 
gələcəkdə musiqi, teatr və kino sahə-
sində çalışmaq istədiklərini bildiriblər. 
Əvvəllər Azərbaycan dilində bir kəlmə 
danışa bilməyən uşaqlar İlahə Qasım-
zadənin səyləri nəticəsində hazırda sər-

bəst şəkildə yazıb-oxuyurlar. Kamran 
Mahmudov isə uşaqlara Azərbaycanın 
tarixini öyrətməklə yanaşı, Qarabağın 
azadlığı uğrunda şəhid olmuş qəhrə-
manlarımız haqda davamlı məlumatlar 
da paylaşır. İncəsənət və rəssamlıq 
üzrə müəllimimiz Səmra Pənahova 
tələbələrə Azərbaycan arxitektura nü-
munələrini, milli rəmzləri, naxışları təd-
ris edir.  

Bu yaxınlarda şagirdlərimiz Zəfər 
bayramının 2-ci ildönümünə həsr olun-
muş klip təqdim etdilər. Film Azərbay-
can dili və mədəniyyətinin təbliği ilə 
yanaşı, xalqımızın zəngin tarixi-mədəni 
irsini, tolerant və sülhpərvər olduğunu 
uşaqların ifasında bir daha bəyan edir. 

–Belə məktəblər diaspor qurucu-
luğuna necə təsir göstərir?

–Bu məktəblərin varlığı gələcəkdə 
həmin ölkələrdə Azərbaycan yönümlü 
diasporun fəallığını daha da artıracaq. 
Bizim indiki tələbələrimiz məhz məktəb-
də aldıqları təhsilin köməyi ilə Azərbay-
canı daha yüksək səviyyədə təbliğ edə 
biləcəklər. Onlar Azərbaycan həqiqət-
lərini dünya ictimaiyyətinə daha təsirli 
şəkildə çatdıracaqlar.  

Məktəbimiz Diasporla İş Üzrə Dövlət 
Komitəsi tərəfindən maliyyələşir və Ba-
kıda fəaliyyət göstərən Landau məktəbi 
ilə sıx əməkdaşlıq edir. 

Şagirdlərimiz ulu öndər Heydər  
Əliyevin 100 illiyinə maraqlı konsert 
proqramı hazırlayırlar. Konsertə yerli 
xalqın nümayəndələri, uşaqların təhsil 
aldığı məktəblərin müəllim və şagirdləri, 
İngiltərə parlament nümayəndələri və di-
gər tanınmış şəxslər də dəvət olunacaq.

Məktəbimiz əsasən onlayn fəaliyyət 
göstərməsinə baxmayaraq, dərsləri-
mizə müxtəlif ölkələrdən uşaqlar da qa-
tılır. Hazırda 60-dan yuxarı şagirdimiz 
var. Onlar məşğələlərə həm krallığın 
müxtəlif bölgələrindən, həm də Avropa 
ölkələrindən qoşulurlar.  

Fürsətdən istifadə edib məktəbimi-
zin tələbə, valideyn, müəllim kollektivi 
və Azərbaycanın dostları adından bizi 
çağırışları ilə dəstəkləyən Prezident  
İlham Əliyevə və layihənin ideya müəllifi 
Mehriban xanım Əliyevaya, fəaliyyətimi-
zi həmişə diqqətdə saxlayan Diaspora 
Komitəsinə minnətdarlığımızı bildiririk. 
Vətəndən kənarda yaşayan bütün soy-
daşlarımızı isə milli həmrəylik bayramı 
və Yeni il münasibətilə təbrik edirik.

Müsahibəni hazırladı: 
T.RÜSTƏMLİ,  
“Xalq qəzeti”

Tbilisidə həmrəylik bayramı 
dostluq şənliyinə çevrildi

Tbilisidə Gürcüstan Dövlət Folklor 
Mərkəzində Dünya Azərbaycanlılarının 
Həmrəylik Gününə həsr olunmuş 
“Gücümüz həmrəyliyimizdədir” adlı 
bayram şənliyi keçirildi.

Azərbaycanın Gürcüstandakı səfirli-
yinin, AZEBİ təşkilatının və Mirzə Fətəli 
Axundov adına Mədəniyyət Muzeyinin 
təşkil etdiyi musiqili təntənədə ölkəmiz-
dən dəvət olunmuş Əməkdar artistlər 
Nərgiz Əliyeva və Fəridə Məlikova,  
Tbilisidə fəaliyyət göstərən “Ceyran” 
folklor rəqs ansamblı, gürcü gənclərin 
“Melitassy” rəqs qrupu şux nömrələrlə 
çıxış etdilər.

Dostluq şənliyinə çevrilən həmrəylik 
bayramının davamında gürcü müğən-
nilərdən Mişo Cavaxişvili, Veriko Turaş-
vili gürcü və azərbaycan dillərində “Ay 
Laçın”, “Ay bəri bax”, ”Azərbaycanım” 
mahnılarını səsləndirdilər. Aşıq Nargilə 
və gürcü musiqiçilər isə aşıq mahnıla-
rını hər iki dildə məharətlə ifa etdilər. 
Gənc tarzən Ramin Pirməmmədov 
“Qurban olum Azərbaycan!” mahnısı 
ilə çıxış etdi. “Sarı gəlin” xalq mahnı-
sı Azərbaycan və gürcü dilində şövqlə 
təqdim edildi. “Qarabağ Azərbaycan-
dır!” şüarının ucadan səsləndirilməsi 
ilə yekunlaşan şənlik hamıya xoş əhval 

gətirdi, həmrəylik və dostluq duyğuları 
bəxş etdi. 

Mərasimdə milli mədəniyyətimizi 
Gürcüstanda və Azərbaycanda fəal 
təbliğ edən bir qrup jurnalistə mükafat-
lar təqdim olunub.

Bayram şənliyində Azərbaycan və 
Türkiyə səfirliklərinin rəsmiləri, Tbilisi 
və Borçalı ictimaiyyətinin təmsilçiləri  iş-
tirak ediblər.

Nizami MƏMMƏDZADƏ, 
Azərbaycanın Əməkdar jurnalisti

BMT-də diplomatik döyüşdə 
Azərbaycan Fransaya qalib gəldi 

Ermənipərəst bəyanatın qarşısı alındı
“Caliber” portalı bildirir ki, dekabrın 20-dən başlamış məlum 

müzakirələrdən dərhal sonra Fransa BMT Təhlükəsizlik Şurasının daimi üzvü 
və hazırkı sədri olaraq Laçın–Xankəndi yolunda yaranmış vəziyyəti “humanitar 
fəlakət” kimi təqdim edən tamamilə ermənipərəst bəyanat hazırlamışdı. 
Lakin rəsmi Paris 10 gün müddətində həmin bədnam layihəni qəbul etdirə 
bilməmişdir.

Portal qeyd 
edib ki, bəyanatın 
qəbul olunmama-
sında Azərbaycan 
Prezidenti İlham 
Əliyevin müstəsna 
səyləri  və diplo-
matların çevik fəa-
liyyətləri həlledici 
rol oynayıb:

“Müzakirələrin 
gedişində əvvəlcə 
ermənipərəst bə-
yanatdan “Dağlıq 
Qarabağ” ifadəsi 
çıxarılıb. Sonra 
qeyd olunub ki, humanitar yardım yal-
nız Azərbaycanın ərazi bütövlüyünə 
və suverenliyinə hörmət əsasında ger-
çəkləşdirilə bilər. Daha sonra sənədə 
Azərbaycanın ərazi bütövlüyünə dəstək 
məzmunlu  ifadələr əlavə edilib. Rəsmi 
Bakı tərəfdaşlarının köməyi ilə bəyana-

tın mətnini o qədər yumşaltmağa nail 
olub ki, müəyyən  redaktələrdən sonra 
layihə faktiki olaraq azərbaycanpərəst 
bir sənədə çevrilib. Nəticədə rəsmi Pa-
ris son variantdan imtina edib”.

“Xalq qəzeti”

Bir axşam Bakıda...
(fotoreportaj)
Bu günlər axşam çağları Bakı özü 

boyda böyük bir çilçırağa bənzəyir. 
Xəzərin sahilində özünə lövbər salmış 
bu nəhəng tarixi gəmi gözəlliyi ilə göz 
qamaşdırır. Xüsusən Dağüstü parkdan 
baxanda görünən  nur seli ilə bəlkə də 
dünyanın heç bir şəhərində qarşılaş-
mazsan. 

Yeni il ərəfəsində bayram əhval-ru-
hiyyəsi səni də ağuşuna alıb özünə 
çəkir. Paytaxtı daha çox gəzməyə, 
görməyə tələsirsən. Bakının bayram 
bəzəkli küçə, prospekt və meydanları 
heyranedici gözəlliyə qərq olub. Elə bil 
dünyanın meqapolislərindən Nyu-York-
da, Mexikoda, Parisdə, Tokioda, İstan-
buldasan. İndi Bakı dünyanın ən gözəl 
şəhərləri ilə yarışır. Çoxsaylı turistlər 
də belə düşünür. Onların sayı az deyil. 
Bakının gözəlliyi dünyanın hər yerindən 
olan insanlar üçün əlçatan olub. Onlar 
şəhərimizə qonaq gəlib, iş qurub, gəzib, 
dincəlirlər. Bakı barədə ən xoş duyğula-
rını gizlətmirlər.

Budur, qarşımıza əslən pakistan-
lı olan bir ailə çıxır. Onlar Fəvvarələr 
meydanında qaynayan “Soyuq əllər, isti 
ürək” yarmarkasının yanında foto çəkdi-
rirlər. Yaxınlaşıb fikirlərini öyrənirik.

Abdullah Muxtar:
– Bakı bizim üçün İslamabad qədər 

doğmadır. Əvvəla, biz qardaş ölkələrik. 
Pakistan– Azərbaycan dostluğu və qar-
daşlığı çox ölkələrə örnəkdir. Azərbay-
can təbiəti və coğrafi mövqeyi gözəl olan 
bir ölkədir, həm də paytaxtı çox səliqəli, 
Avropa şəhərlərini xatırladan görüntüyə 
sahibdir. Artıq neçə aydır ki, buradayıq. 
Həyat yoldaşım Odlar Yurdu Universite-
tində təhsil alır. Özüm də burada iş qur-
muşam. Şəhərin əsas yerlərini getdikcə 

tanımağa başlayıram. Bakı çox rahat 
şəhərdir. İnsanları da mehribandır, sə-
mimidir, qonaqpərvərdir. Pakistanlılarla 
azərbaycanlılar bu gözəl xüsusiyyətlər-
də bir-birinə çox bənzəyirlər. 

Haniye Muxtar:
–Mən də şəhərinizi çox sevdim. 

Atam tez-tez məni gəzintiyə çıxarır. Çox 
qonaqpərvər insanlarınız var. İndi də 
Yeni illə əlaqədar Bakının görməli yerlə-
rini gəzirik. Şəhərdə bayram əhvalı var. 
Bu məni məmnun edir. Bakıda Yeni ili 
qarşılamaq çox maraqlıdır. Şəhərinizi 
gəzərkən heç darıxmırıq.

Raziye Muxtar:
– Ailənin xanımı da şəhərimizi çox 

bəyənib. O deyir ki, artıq Bakıda yeni 
dostlar qazanmışam. Universitetdə də 
mənə xoş münasibət var. Müəllimlərim 
həm tələbkar, həm də mehribandırlar. 
Biz Azərbaycanda özümüzü evimizdəki 
kimi hiss edirik. Qarşıdan gələn Yeni il 
münasibətilə bütün azərbaycanlı dostla-
rımızı təbrik edirəm! 

Uzaq Şri-Lankadan Bakıya gələn 
Tuşman Silva da buranı və insanları-
mızı çox bəyəndiyini bildirir:

– Bakının Yeni ilə hazırlığı mənə 
Avropanı xatırladır. Təşkilatçılığın yaxşı 
olması şəhərin hər tərəfində hiss edilir. 
Bakının gündüzü də, axşamı da insan-
da maraqlı təəssüratlar yaradır. Həm 
də, deyəsən, sizdə həmrəylik günü ola-
caq. Bu, çox gözəl bayramdır. Dünya 
azərbaycanlılarının birlik günü. Birlik 
güc deməkdir. Bu milli birlik günlərində 
azərbaycanlılara uğurlar arzu edirəm! 
Bakının həmişə belə gözəl olmasını 
diləyirəm. 

Bir qədər sonra afrikalı qonaqları-
mızla rastlaşdıq. Onlar da yeni il öncəsi 

şəhər gəzintisinə çıxmışdılar. Nigeriya-
dan olan Fatia deyir ki, 31 dekabrda 
şəhərdə hədsiz çox insan olacağını bil-

diyim üçün indidən gəzməyə çıxmışıq. 
Onun üçün belə daha rahat olduğunu 
düşünür. “Mən şəhərin gözəlliklərindən 
həzz almaq istəyirəm. Yeni il bəzəmələ-
ri məni çox şənləndirir. Belə özümü çox 
yaxşı hiss edirəm və bayram əhvalına 
köklənirəm. Bakı çox gözəldir və mənim 
üçün heç zaman unuda bilməyəcəyim 
şəhərdir” – deyə nigeriyalı qonağımız 
əlavə edir. 

Bəli, şəhərimiz və insanları haqqın-
da eşitdiyimiz xoş fikirlər bizi duyğulan-
dırdı. Qonaqların etirafları ikiqat məm-
nunluq yaratdı. 

Anar TURAN, 
Elşən AĞALAR (foto),  

“Xalq qəzeti”

